
Ganga Stuti by Tirthagana

તીર્થગણૈઃ કૃતા ગઙ્ગાસ્તુતિઃ

તીર્થાન્યૂચુઃ ।
ૐનમો વિમલવદનાયૈ ભૂર્ભુવઃસ્વઃપરમહઃકલાયૈ કેવલપરમાનન્દસન્દોહરૂપાયૈ લોકત્રયામીવવલાકાતિમિરાપસારકપરમજ્યોતિરૂપાયૈ
અસદપલાપતિક્તરસદૂષિતરસનાદોષાપસારણપરમામૃતરસરસાયનામૃતરૂપાયૈ। મૂર્ત્તિમત્યૈ   કોટિકોટિચન્દ્રધવલાયૈ
મકરાસનાયૈ તે ॥ ગઙ્ગે  દેવિ સ્વર્ધુનિ વિષ્ણુપાદોદ્ભવે દ્રવમયનારાયણતૈજસશીરદ્રવશરીરે પરમાત્મન્ પ્રસીદ
પ્રસીદ તે નમો નમઃ ॥

નમસ્તે દેવદેવેશિ ગઙ્ગે  ત્રિપથગામિનિ ।
ત્રિલોચને શ્વેતરૂપે બ્રહ્મવિષ્ણુશિવાર્ચ્ચિતે   ॥ ૧॥
વેગખણ્ડિતબ્રહ્માણ્ડકટાહે દોષખણ્ડિનિ ।
રત્નકોટિકિરીટેન મણ્ડિતામલમસ્તકે ॥ ૨॥
દેવેદેવ્યાદિકૈરીટસ્પૃષ્ટપાદામ્બુજદ્વયે ।
કામદે કામરૂપાસિ તીર્થાનાઞ્ચ પ્રસૂરસિ ॥ ૩॥
શ્યામે શ્યામલસચ્ચારુકુઞ્ચિતામલકુન્તલે ।
શિવપ્રિયે શિવારાધ્યે શિવશીર્ષકૃતાલયે ॥ ૪॥
શિવે શિવપ્રદે શૈવં કુર્વાણા નિખિલં જગત્ ।
અચ્યુતેઽચ્યુતભૂષાઢ્યે અચ્યુતાઙ્ઘ્રિસમુદ્ભવે  ॥ ૫॥
અચ્યુતાત્મકદાબ્જે ધરાગમનપાવને ।
અચ્યુતપ્રેમધારાઢ્યા બ્રહ્માણી બ્રહ્મરૂપિણી ॥ ૬॥
બ્રહ્માનન્દમયી બ્રહ્મપ્રસૂર્બ્રહ્મરસામૃતા ।
બ્રહ્મત્વદાયિની બ્રહ્મનદી સુરધુની સુરા ॥ ૭॥
ભેદશૂન્યાઽભેદકારીભેદકપ્રાણહારિણી ।
અભેદબુદ્ધિરૂપાસિ અભેદબુદ્ધિમત્પ્રિયે ॥ ૮॥
સત્યપ્રપઞ્ચરહિતે અનિન્દ્યેદોષવર્જ્જિતે ।

કમલે વિમલે શુદ્ધે તત્ત્વબ્રહ્મપરાત્મિકે ॥ ૯॥
વેગાધારે વેગગમે સ્થિરવાયુપ્રભેદિનિ ।
સૂર્યમણ્ડલસમ્ભિન્ને મન્દાકિનિ મહેશ્વરિ ॥ ૧૦॥
સુરાર્ચિતે   મહામલ્લે કોકામુખિ રણપ્રિયે ।
વલિમાંસપ્રિયે કાલિ મત્સ્યાસવસુખગ્રહે ॥ ૧૧॥
જવારક્તાક્ષિ લોલાક્ષિ રક્તવસ્ત્રપિધાયિનિ ।
નિઃશઙ્કસેવ્યે નિઃસેવ્યે નિષ્કિઞ્ચનજનપ્રિયે ॥ ૧૨॥
દિગમ્બરપ્રિયે દિવ્યે વીરરૂપે મનોહરે ।
આકાશનિલયે દેવિ સદા પર્વતવાસિનિ ॥ ૧૩॥
ધરાલયે ચ પાતાલનિલયે ખેચરે ચરે ।
સદા ખડ્ગકરે ભીમે મહાભૈરવસાધિતે ॥ ૧૪॥
ભયહારે ભયાધારે ભવપત્રિ ભવાનલે ।
ભાવજ્ઞે ભાવરસિકે ગિરિજે ગિરિશ‍ૃઙ્ગગે  ॥ ૧૫॥
શ‍ૃઙ્ગાટકગતે  કાન્તે શ‍ૃઙ્ગારરસશોભને  ।
કામરૂપે કામભવે કામનાભવમન્મથે ॥ ૧૬॥
દુર્ગમે દુર્ગતિહરે દુઃખહન્ત્રિ સુખાલયે ।
હંસકારણ્ડવક્રૌઞ્ચમણ્ડિકૂલદ્વયે શુભે ॥ ૧૭॥
દેવાનીસેવિતતટે સ્મૃતિપાપવિનાશિનિ ।
બ્રહ્મહત્યાદિપાપેષુ નામમાત્રહમહાશને ॥ ૧૮॥
સુખદે મોક્ષદે માતઃ સર્વેષાં જગતામપિ ।
ચાણ્ડાલગૃહિસન્ન્યાસિ-યોગિસેવ્યા ચ યોગિની ॥ ૧૯॥
વિષયાખ્યવિષજ્વાલાહરે વિષહરે હરે ।
હારે દશહરે ગઙ્ગે  કલિપાપહરે પરે ॥ ૨૦॥
હુઙ્કારરૂપે પ્રણવસ્વરૂપે હ્રીંસ્વરૂપિણિ   ।
અમ્બિકે ભગવત્યમ્બ ભીષ્મસૂસ્તે નમો નમઃ ॥ ૨૧॥
ઇષ્ટસિદ્ધિકરે સ્ફેં સ્ફૌં હ્રૌં  હ્રાં  સ્વાહાસ્વરૂપિણી ।
વિમલમુખિ ચન્દ્રમુખિ કોલાહલે સર્વે પ્રસીદ ॥ ૨૨॥

રાજલક્ષ્મીશ્ચ ભૂપાનાં ગૃહિણાં ગૃહિણી શુભા ।
યોગિનાં યોગ એવ ત્વં મતિઃ સન્ન્યાસિનામપિ ॥ ૨૩॥
કવીનાં વિશ્વતોદૃષ્ટિર્બુદ્ધિસ્ત્વં રાજસેવિનામ્ ।
લજ્જાઽસિ ચ કુલસ્ત્રીણાં વાલાનાં મધુરા ચ ગીઃ ॥ ૨૪॥
ભવતી સમરે સ્પર્દ્ધા સાધૂનાઞ્ચ ક્ષમા ખલુ ।
સરસ્વતીં  ચ વાલ્મીકે વ્યાસે વાચાલતા તથા ॥ ૨૫॥
શ્રુતિઃ સ્મૃતિશ્ચ સંજ્ઞા ચ કવિતાલહરી તથા ।
ગતિસ્ત્વમેવ ભૂતાનાં મત્સ્યાનામુદકં યથા ॥ ૨૬॥
જાડ્યહન્ત્રી મન્ત્રરૂપા કાલરૂપા કપાલિની ।
કુમારી તરુણી વૃદ્ધા રસજ્ઞા રસસુન્દરી ॥ ૨૭॥
સ્વર્ગે મન્દાકિની ત્વં હિ દેવદેવીનિષેવિતા ।
ક્ષિતાવલકનન્દા ત્વં કૃતાર્થાન્ કુરુષે નરાન્ ॥ ૨૮॥
પાતાલે નાગલોકાદ્યૈર્ભોગવત્યસિ સેવિતા ।
પૂર્વસ્યાં દિશિ સીતા ત્વં ભદ્રાખ્યા ચોત્તરત્ર વૈ ॥ ૨૯॥
પશ્ચિમસ્યાં હિ વઙ્ક્ષુસ્ત્વમલકનન્દા ચ દક્ષિણે ।
બ્રાહ્મી ત્વં વૈષ્ણવી શૈવી કુમારી યુવતી તથા ॥ ૩૦॥
કપાલમાલિની ચ ત્વં વિકટાક્ષા સરસ્વતી ।
શ્મશાનવાસિની ચ ત્વં ચિતાઙ્ગારાસ્થિસઞ્ચયા  ॥ ૩૧॥
સરસ્વતી જાહ્નવી ચ ગઙ્ગા  ભાગીરથી શુભે ।
હંસી પદ્મમુખી પદ્મસહસ્ત્રદલવાસિની ॥ ૩૨॥

વયં તુ માતઃ પરમમઙ્ગલાયનવાસાવગાહદર્શનસ્મરણેન  વિશ્વાનિ તીર્થાનિ કિલેતરથા યે પુનસ્ત્વયિ ભક્તાસ્તાન્વયં
પુનીમહે તદ્વિભૂતિવિશેષદિદૃક્ષયા તત્ર તત્ર ભ્રમતઃ । ત્વય્યભક્તાંસ્તુ દૂરતસ્ત્યજામહે । ત્વં પુનસ્તત્તન્મયત્વાદ્દેવાનાં
તીર્થાનાં ધર્માણાં માતા સર્વસાક્ષિણી પ્રણમ્યસે શતશઃ । પ્રાદુર્ભાવપ્રલયૌ નસ્ત્વત્ત ઇતિ પરમમ્ ।
કિમ્બ્રૂમસ્તવ મહિમા નાસ્તિ યતો બ્રહ્મહત્યાસ્ત્રીહત્યા-ગુરુહત્યાદિમહાપાતકાતિપાતકાનામેકાધિકરણઞ્ચ ।
જનસ્તજ્જલકણસમ્બન્ધાદિનૈવ પૂતો ભવતીતિ । તદ્દર્શનાદેવ પરમબ્રહ્મપદપ્રાપ્તિઃ ફલમિતિ ચ યો મહિમપરમાહ
સ તત્તત્પાપભાગિતિ યથાર્થવાદઃ ॥
॥ ઇતિ બૃહદ્ધર્મપુરાણાન્તર્ગતે તીર્થગણૈઃ કૃતા ગઙ્ગાસ્તુતિઃ  સમ્પૂર્ણા ॥
॥ બૃહદ્ધર્મપુરાણમ્ । પૂર્વખણ્ડઃ । ગુણનિર્ણય અધ્યાયઃ ૫। ૬૦-૯૧॥

